
Сургаал ба Гэрээ 23–24: Их Эзэний зөвлөгөө
Дараах хүмүүсээс доод тал нь хоёрыг сонгож, тэдний тухай унш. Түүхэн хураангуйтай холбоотой үг, хэллэг, 
шүлгийг хайж ол. Энэ нь танд Тэнгэрлэг Эцэг, Есүс Христ хоёр тэр хүмүүсийг мэддэг байсан ба тэдний хувийн 
амьдралд зориулсан зөвлөгөөг санал болгосон гэдэг нотолгоог өгнө.

Оливер Каудери
СУРГААЛ БА ГЭРЭЭ 23:1–2; 24:10–12

Оливер Каудери сургуулийн багш байсан. Тэр бошиглогчийг Мормоны Номын орчуулга 
дээр ажиллаж байх хооронд хэрэгцээт зүйлсээр нь хангадаг байжээ. Тэр Мормоны Номын 
гурван гэрчийн нэг байсан бөгөөд сэргээгдсэн Сүмийн хоёр дахь ахлагч байсан юм. Тэр 
Витмерийн гэр бүл болон Нью- Йоркийн Фэйетт дэх бусад найз нөхөдтэйгөө сайн мэдээг 
хуваалцжээ. Бага Иосеф Смитийн хүлээн авсан илчлэлтийн зарим хэсэгтэй тэрээр санал 
нийлэхгүй байгаа тухайгаа бичсэн гэх мэт бардам зан нь хэд хэдэн удаа илэрч байжээ. Тэр 
бардамналаасаа болоод 1838 оноос 1847 он хүртэл Сүмийг орхиход хүрсэн юм.

Хайрум Смит
СУРГААЛ БА ГЭРЭЭ 23:3

Хайрум Смит бошиглогч Иосеф Смитийн ах байсан. Хайрум Смит хэвлэгчтэй шууд харьцаж 
ажилласнаар Мормоны Номын хэвлэлтийн үйл явцад тусалсан. Тэрээр сэргээгдсэн сайн 
мэдээг тунхаглах агуу хүсэл эрмэлзэлтэй байсан боловч түүнийг Бурханы үгийг судалж 
бэлтгэх хэрэгтэй хэмээн түр хүлээхийг хүссэн юм (Сургаал ба Гэрээ 11:21–22- ыг үзнэ үү). 
Тэрээр Нью- Йоркийн Колесвилл дэх Сүмийн анхны салбарт ерөнхийлөгчөөр үйлчилж 
байв. Хайрум амьдралынхаа туршид Их Эзэнд болон Сүмд үнэнч байсан ба өөрийн үүрэг 
хариуцлагыг гүйцэтгэсэн юм.

Ахмад Иосеф Найт
СУРГААЛ БА ГЭРЭЭ 23:6–7

Ахмад Иосеф Найт бага Иосеф Смитийн дотнын найз байсан бөгөөд түүнд маш сайхан 
сэтгэлээр ханддаг байжээ. Тэрээр бошиглогчийг Мормоны Номын орчуулга дээр ажиллаж 
байх хооронд хэрэгцээт зүйлсээр нь хангадаг байв. Сүм зохион байгуулагдсан өдөр 
тэрээр бусадтай хамт баптисм хүртэхийг хүссэн боловч Мормоны Номыг үргэлжлүүлэн 
судлахыг хүсэж, баптисм хүртэхээс татгалзжээ. Сургаал ба Гэрээ 23- т өгсөн Их Эзэний 
зөвлөгөөг хүлээн авсны дараа Ахмад Иосеф Найт баптисм хүртэхийг сонгосон юм. Тэрээр 
амьдралынхаа турш Сүмийн итгэлтэй гишүүн хэвээр үлдсэн.

Бага Иосеф Смит
СУРГААЛ БА ГЭРЭЭ 24:1–9

Бага Иосеф нь Их Эзэний бошиглогч байсан. 1830 оны 4- р сард Иосеф Сүмийг сэргээж, 
зохион байгуулсан. Тэр даруй шинэ Сүм эсэргүүцэлтэй тулгарав. Иосефт хилс хэрэг тулган 
баривчлаад, дараа нь суллажээ. Гэр бүлийнхнийгээ тэжээж, Сүмийг удирдах нь түүний үүрэг 
хариуцлага байсан. “Тэрээр шинэ Сүмийг зохион байгуулах гээд завгүй байсны хажуугаар 
намар нь ургац арвин авахын тулд талбайд тариалангийн ажлаа хийх хэрэгтэй байсан юм. 
Эммагийн аавд төлөх түүний фермийн төлбөр хоцорсон байсан ба ургац авч чадахгүйд 
хүрвэл өрөө төлөх өөр арга зам олох хэрэгтэй болох байв (Гэгээнтнүүд, 1:90).

